
Вениамин Тимаков 

       Ҫӗнелнӗ ҫӗршыв 

Илемлӗ те вӑй-халлӑ эс паян,  

Тӑван республикӑм – Чӑваш ҫӗршывӗ. 

Тус-йышупа малашлӑха каян  

Нихҫанхинчен ят-сумлӑн та сып-сыввӑн.  

 

Ҫырмаллӑ енсенче ҫӳренӗ май  

Чунра сӑрланчӗ санӑн пурнӑҫ йӗрӗ.  

Эп шухӑшлатӑп пӑлханса пӗрмай:  

Ҫӗнелчӗ аттесен сӑваплӑ ҫӗрӗ. ... 

 

Ял хӗрринчи пӗр пӗчӗкҫӗ урам.  

Тен, ҫирӗме те ҫитеймест кил шучӗ.  

Ҫавах та халӑх пурнӑҫӗ унра  

Пур сӑнӗпе те, ӗҫӗпе те юлчӗ.  

 

Ак ҫывӑхра тем анлӑш тырпусси –  

Мӗнчул ӑру, мӗнчул этем кунҫулӗ.  

Халь ҫӳллӗ кранӑн хурҫӑ тараси  

Хӑлаҫланать унта ир-каҫ хӗрӳллӗн.  

 

Ҫак улӑпа ҫӗклет пек ҫурӑмпа  

Кунта кун курнӑ ӑрусен хавалӗ.  

Ват тимӗрҫсем хӑварнӑ сулӑмпа  

Янрать пек хулара завод «сунталӗ». 

 

Пин ҫӑлкуҫран пӗр юханшыв пулать –  

Арман урапине ҫавӑраканӗ,  

Пин юханшыв пӗр мӑн шыва тулать –  

Этемшӗн ГЭС пулса тӑрӑшаканӗ.  

 

Кашни ҫынран пуҫтарӑнать ҫапла  

Ман халӑхӑн ят-сумӗпе хӑвачӗ.  

Кашни урам, кашни ялпа хула  

Ӗҫченлӗхне илсе, ҫӗршыв вӑйланчӗ.  

 

Телейлӗ самана лӑпкать сана,  

Тӑван республикӑм – Чӑваш ҫӗршывӗ.  

Тус-йышупа ӗҫӳ ялан ӑнать,  

Малашлӑха утан маттуррӑн, сыввӑн. 

